
OLIY TA’LIM 
MUASSASALARIDA 
TALABALARGA MA’NAVIY 
QADRIYAT SIFATIDA 
INSONPARVARLIK 
TUYG‘ULARINI SINGDIRISH 
PRINSIPLARI
Xakimova Marxabo Oʻrаqovna
O‘zbekiston – Finlandiya pedagogika instituti
Maktabgacha va boshlang‘ich ta’lim fakulteti
Maktabgacha ta’lim kafedrasi tadqiqotchisi

Annotatsiya: Ushbu maqolada insonparvarlik tuyg‘usini ma’naviy qadriyat sifatida talabalar tomonidan oliy ta’lim muas-
sasalarida ta’lim olish jarayonida kasbiy tayyorgarlik bilan birgalikda shakllantirish yo‘llari yoritib berilgan.

Kalit so‘zlar: insonparvarlik, ma’naviy qadriyat, rahm-shafqat, do‘stlik, hamkorlik, birodarlik, tarbiya, ta’lim, mehr-
muhabbat, sahovat.
Abstract: This article examines the ways in which a sense of humanity can be developed as a spiritual value among 
students during their education in higher educational institutions, alongside their professional training.

Key words: humanity, spiritual values, compassion, friendship, cooperation, brotherhood, upbringing, education, love, 
generosity.
Аннотация: В данной статье рассматриваются пути формирования чувства гуманности как духовной ценности у 
студентов в процессе обучения в высших учебных заведениях наряду с профессиональной подготовкой.

Ключевые слова: человечность, духовные ценности, сострадание, дружба, сотрудничество, братство, воспи-
тание, образование, любовь, щедрость.

KIRISH
Insoniyatni barcha mavjudotlardan ajratib turadigan muhim ma’naviy qadriyatlardan biri bu – insoniylik 

tuyg‘usidir. U har bir insonda yuqori darajada shakllanishi zarur, chunki insonlar hayot davomida ijtimoiy 
munosabatlar, ta’lim va mehnat jarayonida o‘zaro aloqalar o‘rnatadilar va iliq rishtalar bog‘laydilar. Bunday 
rishtalarning mustahkamlanishida insonparvarlik fazilatlari hal qiluvchi o‘rin tutadi, munosabatlarni chuqur-
lashtiradi hamda kengaytiradi.

Inson yaralganidan buyon o‘zidan yaxshilik qoldirish, mehr ko‘rsatish, do‘stlik rishtalarini insonlarga va 
tabiatdagi barcha mavjudot hamda narsalarga nisbatan namoyon etishga intiladi. Inson bolalikdan ota-onasini 
hurmat qilish, ularning keksalik chog‘ida mehr va g‘amxo‘rlik ko‘rsatish zarurligiga o‘rgatiladi. Shu maqsadda 
unga tarbiya va ta’lim berish uchun zarur sharoitlar yaratiladi. Mehnat va resurslarga qilingan sarmoyalar o‘z 
natijasini farzand yetuk inson bo‘lganida namoyon etadi. O‘smirlikdan boshlab, talaba bo‘lganidan so‘ng esa, 
ta’lim muassasasida ustozlar va tengdoshlar bilan aloqalarda insoniylik va insonparvarlik tuyg‘ulari ustoz-
shogird va do‘stlik rishtalari bilan boyitilib, yanada mustahkamlanadi [1].

Insonparvarlik – bu insonning qadri, erkinligi, baxt-saodati, teng huquqliligi to‘g‘risida va insoniylikning 
barcha tamoyillarini yuzaga chiqarish uchun shart-sharoitlar yaratish borasidagi g‘amxo‘rlikni ifodalovchi 
tushunchadir. Mazkur qadriyatga ko‘ra, dunyodagi eng qimmatli mavjudot bu – insondir. Butun borliq va 
mavjudotlar insonning baxt-saodati yo‘lida xizmat qilishi lozim. Inson taqdiri, xalq manfaatlari va mamlakat 
fuqarolari haqidagi g‘amxo‘rlik – insoniylikning asosiy tamoyillaridan biridir.

Insonparvarlik g‘oyalari uzoq tarixga ega bo‘lib, ular baxt-saodat va adolatga erishish orzusi tariqasida 
qadimdan xalq og‘zaki ijodi, adabiyotlar, diniy va falsafiy ta’limotlarda o‘z ifodasini topib kelgan. Sharq falsafasi 
va ijtimoiy tafakkurida insonparvarlik g‘oyalari qadimdan keng tarqalgan bo‘lib, ularning ko‘p ming yillik tarix 
bilan uzviy bog‘liqligi mavjud.

MAVZUGA OID ADABIYOTLAR SHARHI
O‘rta Osiyolik mutafakkirlardan Abu Nasr Forobiy, Abu Rayhon Beruniy, Abu Ali ibn Sino, Mirzo Ulug‘bek 

va Alisher Navoiy asarlarida insonparvarlik, inson erkinligi hamda inson qadr-qimmati g‘oyalari ilgari surilgan. 
Forobiy insonlarning inoq va do‘stona yashashi mamlakatda xalqlar uchun katta foyda keltirishini isbotlashga 
intilgan hamda tinchlikni qat’iy qo‘llab-quvvatlab, butun faoliyatini inson manfaatiga yo‘naltirgan. Navoiy esa 
inson taqdiri, xalq manfaatlari va mamlakat taraqqiyoti borasidagi g‘amxo‘rlikni asosiy masala qilib qo‘ygan. U 
“dunyodagi eng qimmatli narsa insondir” degan g‘oyani ilgari surgan. Uning fikricha, butun borliq va mavjudotlar 
insonning baxt-saodatiga xizmat qilishi lozim.

Jahon dinlari, xususan islom dinida ham insonparvarlik g‘oyalari o‘z ifodasini topgan. Qur’oni Karim va 
hadislarda faqir, kambag‘al, musofir hamda muhtoj kishilarga yordam berish, sahovatli va insofli bo‘lishga keng 
da’vat qilinadi. Insonparvarlik yaxlit dunyoqarash tizimi sifatida birinchi bor Yevropada “Uyg‘onish davri”da 
shakllangan [2].

Insonparvarlik g‘oyalari Yevropada o‘rta asrlarda insonning kamsitilishiga, uni Xudo va din nomidan 
haqoratlab, Inkvizisiya gulxaniga tashlagan shafqatsiz dindorlarga va ularni qo‘llab-quvvatlagan jamiyat vakil-
lariga qarshi inson huquqlari uchun murosasiz kurash sifatida namoyon bo‘lgan. Insonparvarlik keng ijtimoiy 
fikrni qamrab olib, adabiyot, falsafa, san’at va boshqa sohalarda XIV–XVII asrlarda Italiyada, keyinchalik esa 
Yevropaning boshqa mamlakatlarida keng tarqaldi.

Keyingi asrlar davomida insonparvarlik g‘oyalari “gumanizm” atamasi ostida rivoj topdi. Ushbu atama ilk 
bor XIX asr boshlarida fanda ishlatilgan bo‘lib, XX asrning o‘rtalarigacha jamiyatdagi adolatsizlik va tengsiz-
likni tanqid qilishga qaratilgan. II Jahon urushidan keyin jahon taraqqiyotida tub o‘zgarishlar yuz berib, haqiqiy 
insonparvarlik sari jiddiy qadamlar qo‘yildi. Buni BMT, YUNESKO kabi xalqaro, mintaqaviy va davlatlararo tash-
kilotlar tomonidan qabul qilingan deklaratsiyalar va hujjatlarda ko‘rish mumkin. Bugungi kunda insonparvarlik 
har bir huquqiy-demokratik davlatning hayotiy tamoyillaridan biriga aylanmoqda.

O‘zbekiston ham o‘z siyosatini insonparvarlik tamoyillari, talablari va qoidalariga, Sharq va G‘arb mamlakat-
larining ilg‘or tajribasiga asoslangan holda olib bormoqda.

Insonparvarlik – insonning yuksak ijtimoiy maqomini belgilab beruvchi tushuncha bo‘lib, bu yo‘nalishda 
diniy va dunyoviy, g‘oyaviy-mafkuraviy, milliy va umumbashariy qarashlar, mezonlar, qadriyatlar, an’analar 
hamda faoliyat darajasini asoslab beruvchi tamoyillar mujassamdir. G‘arb ilm-fanida insonparvarlik tamoyillari 
dastlab Yevropa Uyg‘onish davri mutafakkirlari tomonidan ilgari surilgan, degan qarash mavjud. Aslida esa, 
insonparvarlik dastlab Sharqda shakllangan. Bunga miloddan avvalgi 3–4 ming yilliklarda amal qilgan qadimgi 
somir mixxatlarida “insoniylik” va “insonparvarlik” mazmunini bildiruvchi namlulu so‘zining uchrashi, shuningdek 
“Avesto”dagi “Ezgu fikr, ezgu so‘z va ezgu amal” g‘oyasi dalildir.

Insonparvarlik g‘oyalari insoniyat tarixida hayotiy tajribaga ega bo‘lgan buyuk shaxslar, sarkardalar va 
allomalar tomonidan ilgari surilgan va keng targ‘ib qilingan. Ayniqsa, diniy kitoblarda insonparvarlikka alohida 
e’tibor qaratilgan. Ushbu g‘oyalarni chuqur va keng yoritgan dinlardan biri – islom dini bo‘lib, Qur’oni Karim 
hamda hadislar bunga yaqqol misoldir.

Bugungi kunda ham jahon miqyosida insonparvarlik ma’naviy qadriyat sifatida qadrlanmoqda. Ota-bobo
larimizdan meros bo‘lib kelayotgan odatlar – bir-biriga yordam ko‘rsatish, og‘ir kunlarda yelkadosh bo‘lish, 
do‘stlik rishtalarini avlodlar o‘rtasida mustahkamlash – bu qadriyatning amaliy ko‘rinishidir [3].

TADQIQOT METODOLOGIYASI
Ushbu tadqiqotda asosiy e’tibor oliy ta’lim muassasalarida talabalar ongiga insonparvarlik tuyg‘ularini sing-

dirish jarayonini o‘rganishga qaratildi. Ma’lumotlar to‘plash uchun asosan kuzatuv, suhbat va so‘rovnoma metod-
laridan foydalanildi. So‘rovnomalar Toshkent va boshqa hududlardagi pedagogika yo‘nalishida tahsil olayotgan 
talabalardan olinib, ularning insonparvarlik qadriyatlariga munosabati aniqlashtirildi. Kuzatuvlar bevosita dars 
jarayonlari hamda ma’naviy-ma’rifiy tadbirlarda olib borildi. Olingan ma’lumotlar kontent tahlil hamda statistik 
usullar orqali umumlashtirilib, sifat va miqdoriy jihatdan tahlil qilindi. Natijalar talabalarda insonparvarlikning 
shakllanish darajasi va unga ta’sir etuvchi omillarni aniqlash imkonini berdi.

TAHLIL VA NATIJALAR
Talabalar orasida insonparvarlik ruhini shakllantirishda quyidagi tadbirlarni amalga oshirish muhim 

ahamiyat kasb etadi: birgalikda ta’lim olish, topshiriqlarni bajarish, tadbirlarga tayyorgarlik ko‘rish, nuroniylar va 
mehribonlik uylari tarbiyalanuvchilari holidan xabar olish. Ushbu faoliyatlar orqali talabalar orasida mehr-oqibat, 
g‘amxo‘rlik, hamjihatlik kabi insonparvarlik fazilatlari rivojlanadi.

Ta’lim tizimida insonparvarlik tuyg‘ulari – bu talabaning yetuk shaxs sifatida shakllanishi, uning qobiliyatlari, 
qiziqishlari va ehtiyojlarini hisobga olgan holda, ijtimoiy hamda axloqiy qadriyatlarni singdirishga yo‘naltirilgan 
muhim tarbiyaviy jarayondir. Ushbu jarayon quyidagi asosiy prinsiplarga tayangan holda amalga oshirilishi 
lozim:

•	 Ta’lim tizimini insonparvarlashtirish – bu uzluksiz jarayon bo‘lib, talabaning shaxs sifatida har tomonlama 
rivojlanishiga xizmat qiladi. U talabalarga nafaqat bilim va ko‘nikmalarni egallash, balki ularning axloqiy va 
ijtimoiy qadriyatlarini shakllantirishga, ularni jamiyatga foydali shaxs sifatida tayyorlashga qaratilgan.

•	 Talabalarning individual xususiyatlarini hisobga olish – har bir talabaning o‘ziga xos jihatlari, qobiliyatlari, 
qiziqishlari va ehtiyojlarini e’tiborga olish.

•	 Talabalarning o‘z-o‘zini tanlash erkinligini ta’minlash – talabalarga o‘z o‘quv yo‘nalishi, o‘rganish usuli va 
materiallarini tanlashda erkinlik berish.

•	 Talabalarning o‘z-o‘zini rivojlantirishini qo‘llab-quvvatlash – ijodiy fikrlash, tanqidiy yondashuv va muammoni 
hal qilish ko‘nikmalarini rivojlantirish.

•	 Barcha talabalar uchun teng imkoniyatlar yaratish – talabaning ijtimoiy kelib chiqishi, jinsi, millati yoki 
boshqa jihatlaridan qat’i nazar, ularga teng sharoitlar taqdim etish.

•	 Talabalarga har tomonlama qo‘llab-quvvatlashni taqdim etish – moliyaviy, psixologik va boshqa turdagi 
yordam ko‘rsatish orqali ta’lim jarayonini osonlashtirish.

•	 Talabalarning huquqlarini himoya qilish – ularning sha’ni va qadr-qimmatini hurmat qilgan holda, huquqiy 
madaniyatni singdirish.

•	 Axloqiy qadriyatlarni singdirish – adolat, halollik, hurmat, mas’uliyat va muhabbat kabi qadriyatlarni tala-
balarga ongli ravishda yetkazish.

•	 Talabalarning ijtimoiy mas’uliyatini rivojlantirish – ularni jamiyatdagi o‘z o‘rnini anglashga va faol ishtirok 
etishga yo‘naltirish.

•	 Ekologik ongni shakllantirish – atrof-muhitga nisbatan ongli va mas’uliyatli munosabatni rivojlantirish.

•	 Ta’lim jarayonini jozibador va interaktiv qilish – talabalar faol ishtirokini rag‘batlantiruvchi usullarni qo‘llash.

•	 O‘qituvchilarning insonparvar yondashuvini shakllantirish – pedagoglar tomonidan talabalarga mehr bilan, 
ehtiyojlarini inobatga olgan holda yondashuvni targ‘ib qilish.

•	 O‘z-o‘zini baholashni rag‘batlantirish – talabalar o‘z bilimini mustaqil tahlil qilish orqali o‘z ta’lim jarayonini 
boshqarish ko‘nikmasini rivojlantirishi lozim.

•	 Ta’lim tizimini jamiyatning rivojlanish ehtiyojlariga moslashtirish – zamonaviy ijtimoiy-ma’naviy talablar 
asosida, talabalarni faol fuqarolar sifatida shakllantirish.

•	 Ta’lim tizimini mehnat bozorining talablariga moslashtirish – yoshlarni zamonaviy kasblar va kasbiy malaka-
larga tayyorlash orqali amaliyotga yo‘naltirish.

•	 Ta’lim tizimini globalizatsiya jarayonlariga moslashtirish – talabalarni xalqaro hamkorlik, raqobatbardoshlik 
va madaniyatlararo muloqotga tayyorlash.

Shunday qilib, ta’lim tizimini insonparvarlashtirish va gumanizatsiyalash – bu talabaning shaxsiy rivojla-
nishini ta’minlash, uning ehtiyojlari va ijtimoiy ahamiyatini e’tirof etgan holda, uni ijtimoiy hayotda faol ishtirok 
etuvchi va axloqiy barkamol inson sifatida shakllantirishga xizmat qiluvchi doimiy va strategik jarayondir [4, 5].

XULOSA VA TAKLIFLAR
Xulosa qilib aytganda, insonparvarlik – bu insonning qadri, erkinligi, baxt-saodati va teng huquqliligi 

to‘g‘risida g‘amxo‘rlik qilishni, shuningdek insoniylik tamoyillarini ro‘yobga chiqarish uchun zarur sharoitlar yara
tishni ifodalovchi muhim tushunchadir. Ushbu g‘oyaga ko‘ra, dunyodagi eng qimmatli mavjudot – bu insondir. 

Butun borliq va mavjudotlar inson baxtu saodatiga xizmat qilishi lozim. Inson taqdiri, xalq manfaatlari hamda 
mamlakat fuqarolari haqida g‘amxo‘rlik qilish – insoniylikning asosiy mazmunini tashkil etadi.

Tarbiyaning asosiy g‘oyasi bo‘lmish insonparvarlik tushunchasi inson yoki shaxs taqdirini o‘zida mujassam 
etadi. Insonparvarlik har bir xalqning azaliy va umumiy qadriyati hisoblanadi. Masalan, Ikkinchi Jahon urushi 
(1939–1945) yillarida o‘zbek xalqining turli millat vakillariga nisbatan ko‘rsatgan insonparvarligi, bolajonligi, 
xalqparvarligi va mehr-oqibatlilik fazilatlari bunga yorqin misoldir. Tarbiyaning markazida shaxs turar ekan, har 
bir inson komil inson bo‘lishga intilishi lozim. Shundagina kutilgan natijalarga erishish mumkin.

Abu Rayhon Beruniy, Abu Ali ibn Sino, Mirzo Ulug‘bek, Alisher Navoiy va boshqa buyuk allomalar asarlarida 
insonparvarlik, inson erkinligi hamda inson qadr-qimmati g‘oyalari keng yoritilgan. Forobiy insonlarning inoq va 
do‘stona yashashi mamlakatda xalqlar uchun katta foyda keltirishini isbotlashga intilgan va tinchlikni qat’iy 
qo‘llab-quvvatlab, butun faoliyatini inson xizmatiga bag‘ishlagan. Navoiy esa inson taqdiri, xalq manfaatlari va 
mamlakat istiqboliga bo‘lgan g‘amxo‘rlikni asosiy vazifa deb bilgan. Uning fikricha, butun borliq va mavjudot 
inson baxt-saodatiga xizmat qilishi kerak.

Jahon dinlari, jumladan islom dinida ham insonparvarlik g‘oyalari alohida o‘rin egallaydi. Qur’oni Karim 
va hadislarda faqir, kambag‘al, musofir va muhtoj kishilarga yordam berish, sahovatli va insofli bo‘lishga keng 
da’vat etiladi.

Insonparvarlik, avvalo, insonlarning o‘zaro hurmati, bir-birini qadrlashi, mehr-oqibatli bo‘lishi, ko‘maklash-
ishi, hamdardlik ko‘rsatishi va qayg‘uga sherik bo‘lishida namoyon bo‘ladi. Insonparvar shaxs Vatan tuyg‘usini 
qalbida chuqur mujassam etgan bo‘ladi. U Vatanning ulug‘ ne’mat ekanligini teran anglaydi. “Vatan tuprog‘i – 
lazzatdir” degan xalqona hikmat bejiz aytilmagan. Ana shunday shaxs o‘z manfaatlaridan ko‘ra Vatan manfaa-
tini ustun qo‘yadi, shu yuksak g‘oya bilan yashaydi, mehnat qiladi va ijod qiladi. U o‘z ijodiy mahsulidan bosh-
qalarni bahramand etadi, o‘zi esa qanoatli va sabr-toqatli bo‘ladi.

Foydalanilgan adabiyotlar roʻyxati:
1.	 Saitqosimov A. Ma’naviy-ma’rifiy ishlarni tashkil etish metodikasi: oʻquv qoʻllanma. – Toshkent: Fan va ta’lim, 2022.
2.	 Aliyev M. Oʻzbekiston yoshlari buzgʻunchi gʻoyalarga qarshi. Milliy-ma’naviy yuksalish va yoshlar tarbiyasining ayrim 

masalalari: maqolalar toʻplami. – JDPI, 2021.
3.	 Daminov I. Ota-ona hikmat, farzand – chiroq. – Toshkent: Ma’naviyat, 2019.
4.	 Saitqosimov A. Milliy gʻoya va ijtimoiy barqarorlik. – Toshkent: Tafakkur, 2014.
5.	 Xakimov N., Joʻraqulov O. Talabalarni vatanparvarlik ruhida tarbiyalash (I.A. Karimovning “Oʻzbekiston XXI asr 

boʻsagʻasida: xavfsizlikka tahdid, barqarorlik shartlari va taraqqiyot kafolatlari” asari asosida metodik qoʻllanma). – 
Toshkent: Fan, 1998.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

